
Xalqımıza qarşı erməni 
təcavüzünün başlıca məqsədi tarixi 
Azərbaycan torpaqları hesabına 
erməni dövlətinin əsasını qoy-
maq və sonradan müxtəlif yollar-
la onu genişləndirməklə “böyük 
Ermənistan” yaratmaqdan ibarət 
olmuşdur. 

1826–1828-ci illər  
Rusiya – İran,  1828–1829-cu illər 
Rusiya – Türkiyə müharibələrindən 
sonra İran və Türkiyədən 
köçürülən 130 minə yaxın 
erməni əsasən İrəvan, Naxçı-
van və Qarabağ xanlıqlarının 
ərazilərində məskunlaşdırılmışdır. 
Həmin müharibələr nəticəsində 
359 müsəlman kəndi dağıdılmış, 
əhalisinin xeyli hissəsi məhv edilmiş 
və torpaqlarından didərgin salınmış-
dır. Türkmənçay müqaviləsindən 
sonra İrəvan və Naxçıvan xanlıq-
ları ərazisində təşkil edilən Erməni 
vilayətində mövcud olan 1111 yaşa-
yış məntəqəsindən cəmi 62 kənddə 
(erməni kilsələrinin ətrafında) 
ermənilər yaşayırdılar. 

Son iki yüz ildə indiki Ermənistan 
ərazisində Azərbaycan türklərinə 
qarşı həyata keçirilən qırğın-
lar, deportasiya və soyqırımları 
nəticəsində onların yaşadıqları 
iki minə yaxın yaşayış məskəni 
boşaldılmışdır. Azərbaycanlıların öz 
əzəli torpaqlarından qovulması ilə 
paralel ermənilərin onların yerində 
məskunlaşdırılma kampaniyası 
XIX əsrin sonunda Türkiyədə baş 
qaldıran erməni separatizminin yatı-
rılmasından sonra daha geniş vüsət 
almışdır. 20-ci əsrin əvvəllərində 
Cənubi Qafqzda yaşayan 1,3 milyon 
erməninin 1 milyonu xaricdən gələn 
ermənilər idi. 

Həmin dövrdə “Daşnaksüt-
yun” partiyası öz proqramında 
dəyişiklik edərək, fəaliyyətinin 
ağırlıq mərkəzini Cənubi Qafqaza 
keçirmiş, müstəqil erməni dövləti 
qurmaq məqsədilə terrorçu silahlı 
birləşmələr yaratmışdır. 

Rusiyanın rəsmi dairələrinin 
ermənipərəst mövqeyindən istifadə 
edən “Daşnaksütyun” İrəvan, Gəncə 
(Yelizavetpol) və Tiflis quberni-
yalarında Azərbaycan türkləri 
yaşayan əraziləri təmizləmək və 
orada erməniləri məskunlaşdırmaq 
məqsədilə kütləvi qırğınlar 
törətmişdir.  1905-1906-cı illərin 
əvvəlində Rusiyada baş verən 
iğtişaşlardan bir fürsət kimi 
istifadə edən ermənilər əvvəlcə 
Bakıda, sonra isə İrəvanda, Nax-
çıvanda, Gəncədə, Qarabağda, 
Zəngəzurda, Qazaxda və Tiflisdə 

dinc azərbaycanlılara qarşı qır-
ğınlar törətmişlər. Erməni silahlı 
dəstələri İrəvan – Naxçıvan – 
Zəngəzur – Qarabağ istiqamətində 
yerləşən azərbaycanlı yaşayış 
məskənlərinin əhalisini qırmaqla, 
qovmaqla və həmin ərazilərdə 
erməniləri məskunlaşdırmaqla, 
gələcək Ermənistan dövlətinin 
əsasını qoymaq istəyirdilər. Sayları 
on min silahlıdan artıq olan erməni 
birləşmələri İrəvan şəhərində və 
onun ətraf kəndlərində, Eçmiədzin 
(Üçkilsə) və Şərur –Dərələyəzdə, 
Gəncə quberniyasının Zəngəzur 
qəzasının Gorus, Qafan və 
Qarakilsə (Sisyan) nahiyələrində, 
Şuşa, Cavanşir, Cəbrayıl, Qa-
zax qəzalarında kütləvi soyqırımı 
törətmiş, 200-dən artıq azərbaycanlı 
kəndini viran qoymuşlar. 

Ermənilərin Azərbaycan xalqına 
qarşı çevrilmiş soyqırımı siyasəti çar 
Rusiyasında mərkəzi hakimiyyətin 
süqut etdiyi, keçmiş imperiyanın 
dərəbəylik və anarxiya şəraitində 
yaşadığı 1918-ci ildə daha geniş 
vüsət almışdır. Bu dövrdəki soyqırı-
mı daha mütəşəkkil şəkildə və daha 
böyük bir qəddarlıq və amansızlıqla 
həyata keçirilmişdi. Təkcə 1918-ci 
ilin mart-aprel aylarında Bakıda, 
Şamaxıda, Qubada, Muğanda və 
Lənkəranda ermənilər 50 mindən 
çox azərbaycanlını qətlə yetirmiş, 
evlərini talan etmiş, on minlərlə 
adamı öz yurd-yuvalarından 
didərgin salmışdılar. Yalnız Bakıda 
30 minə yaxın soydaşımız xüsu-
si amansızlıqla qətlə yetirilmiş, 
Şamaxı qəzasının 58 kəndi dağı-
dılmış, 7 min nəfərədək adam, o 
cəmlədən, 1653 qadın və 965 uşaq 
öldürülmüş, Quba qəzasının 122 

müsəlman kəndi yerlə yeksan edil-
mişdi. Qarabağın dağlıq hissəsində 
150-dən çox, Zəngəzur qəzasında 
115 Azərbaycan kəndi vəhşicəsinə 
dağıdılmış, əhaliyə cinsinə və yaşı-
na fərq qoyulmadan qəddarcasına 
divan tutulmuşdu. İrəvan quber-
niyasında 211, Qars vilayətində 
92 Azərbaycan kəndi dağıdılmış, 
yandırılmış və talan edilmişdir. 

İrəvan azərbaycanlılarının 
çoxsaylı müraciətlərindən birində 
göstərilir ki, qısa müddət ərzində 
bu tarixi Azərbaycan şəhərində və 
onun çevrəsində 88 kənd dağı-
dılmış, 1920 ev yandırılmış, 132 
min azərbaycanlı məhv edilmişdir. 
Erməni cəza dəstələrinin törətdikləri 
vəhşiliklər, daşnak hakimiyyəti 
dövründə yürüdülən “türksüz 
Ermənistan” siyasəti nəticəsində 
İrəvan quberniyasının azərbaycanlı 
əhalinin sayı 1916-cı ildə 375 min 
nəfərdən 1922-ci ildə 70 min nəfərə 
enmişdir. Göründüyü kimi, qısa 
müddət ərzində soyqırımının və 
kütləvi etnik təmizləmələrin aparıl-
ması nəticəsində erməni millətçiləri 
qarşılarına qoyduqları məqsədə 
əsasən nail olmuşlar.

Şovinist ruhlu erməni 
millətçilərinin azərbaycanlılara qarşı 
soyqırımı cinayətlərinin cəzasız 
qalması, bu cinayətlərə heç bir 
siyasi-hüquqi qiymətin verilməməsi 
səbəbindən sovet hakimiyyəti 
dövründə də azərbaycanlılar 
onlara qarşı yeridilən antihumanist 
siyasətlə dəfələrlə üzləşmişlər. 
Ermənistan SSR ərazisində yaşa-
yan azərbaycanlıların taleyi bu dü-
şünülmüş, rüsvayçı siyasətin əyani 
təzahürüdür. “Sürünən” deportasiya-
lar, habelə 1948–1953 və 1988–

1989-cu illərin zorakı deportasiyaları 
nəticəsində Ermənistan SSR-dən 
yarım milyona yaxın azərbaycanlı 
qovulmuş, onların bütün əmlakı 
talan edilmişdir.

Azərbaycan Xalq Cümhuriyyəti 
qurulduqdan sonra Fövqəladə 
İstintaq Komissiyası yaradılmış 
və ermənilərin xalqımızın başına 
gətirdikləri müsibətlər şahid ifadələri 
əsasında sənədləşdirilmişdir. Xalq 
Cümhuriyyəti hökumətinin qərarı 
ilə hər il 31 martı matəm günü 
kimi qeyd etmək qərara alınmışdı. 
Erməni təcavüzünün qurbanlarının 
xatirəsi 1919-cu və 1920-ci il martın 
31-də matəm kimi qeyd edilmişdi. 
1920-ci ildən sonra Ermənistanda 
Azərbaycan türklərinə qarşı de-
portasiya siyasəti “dostluq” və 
“beynəlmiləlçilik” pərdəsi altında 
davam etdirilmişdir. 1930-1937-ci 
illərdə Ermənistanın Türkiyə və 
İranla sərhəd boyunda yaşayan 50 
minə yaxın azərbaycanlı repressi-
yaya məruz qalaraq həbs edilmiş, 
Qazaxıstan və Sibir çöllərinə sürgün 
edilmişdir. 

1947-ci il dekabrın 23-də SSRİ 
Nazirlər Sovetinin qəbul etdiyi 
“Ermənistan SSR-də kolxozçu 
və digər azərbaycanlı əhalinin 
Azərbaycan SSR-in Kür – Araz 
ovalığına köçürülməsi haqqında” 
qərara əsasən 1948-1953-cü illərdə 
azərbaycanlılar yaşayan ən münbit 
ərazilərdən, xüsusən də İrəvan və 
onun ətraf rayonlarından 150 minə 
yaxın əhali deportasiyaya məruz qa-
laraq Azərbaycanın aran rayonlarına 
köçürülmüşdür. Köçürülən əhalinin, 
təqribən, yarısı iqlim şəraitinə uy-
ğunlaşmayaraq tələf olmuşdur. 

Keçmiş SSRİ rəhbərliyinin 
Azərbaycana qarşı qərəzli 
mövqeyindən istifadə edən 
Ermənistan Respublikası Dağlıq Qa-
rabağ Muxtar Vilayətini anneksiya 
etməyə cəhd göstərməklə yanaşı, 
Ermənistan SSR Ali Soveti sessi-
yasının məxfi göstərişinə əsasən, 
1988-ci il noyabrın 22-dən 28-dək 
müddət ərzində soydaşlarımız 
yaşayan 22 rayonda 170 tam və 

94 qarışıq (ermənilərlə) yaşayış 
məskənləri azərbaycanlılardan 
təmizlənmiş, nəticədə 200 mindən 
artıq azərbaycanlı 18 min müsəlman 
kürd, min nəfər rusdilli əhali 
Azərbaycana pənah gətirmişdir. 
Həmin vaxt 216 azərbaycanlı 
vəhşicəsinə qətlə yetirilmiş, minlərlə 
qadın, uşaq və qoca bədən xəsarəti 
almış, on minlərlə ailənin əmlakı 
qarət olunmuşdur. 

Ermənistan Respublika-
sı azərbaycanlılara qarşı təkcə 
fiziki soyqırımı siyasətini deyil, 
onları tarixi-etnik torpaqlarından 
təmizlədikdən sonra mənəvi soy-
qırımı – türk mənşəli toponimləri 
erməniləşdirmək aksiyasını da 
həyata keçirmişdir. Son vaxtlara 
qədər mövcud olan türk mənşəli 
toponimlərin hamısı dəyişdirilmiş 
və yaxud soydaşlarımızın yaşadıq-
ları kəndlər ölü zonaya çevrilərək, 
yaşayış məntəqələrinin siyahısından 
silinmişdir. 

Monoetnik Ermənistan dövləti 
yaratmağa nail olan Ermənistan 
rəhbərləri onu dəstəkləyən 
dövlətlərin hərbi-sənaye potensialın-
dan bəhrələnərək əhalisinin 30 faizi-
ni azərbaycanlılar təşkil edən Dağlıq 
Qarabağ Muxtar Vilayətini, habelə, 
7 ətraf rayonu (Laçın, Kəlbəcər, 
Qubadlı, Zəngilan, Cəbrayıl, Ağdam 
və Füzuli) işğal edib xarabazara 
çevirmiş, əhalini soyqırımına məruz 
qoymuşlar.

Ermənistan silahlı qüvvələri 
Azərbaycanın 12 rayonunu işğal 
etmiş (ərazisinin 20 faizi, yaxud 
beşdən bir hissəsini), 20 minə yaxın 
Azərbaycan vətəndaşını öldürmüş, 4 
minə yaxın əhalini girov götürmüşlər 
ki, onların da əksəriyyətini uşaq, 
qadın və qocalar təşkil edir. İşğal 
edilmiş ərazilərdə 4 mindən çox 
sənaye və kənd təsərrüfatı obyekti, 
724 şəhər, kənd və qəsəbə qarət 
edilmiş, ümumi sahəsi 6 milyon 
kvadratmetr olan 180 mindən artıq 
mənzil və şəxsi ev, minə yaxın təlim 
tərbiyə müəssisəsi, 3 minə yaxın 
mədəni-maarif ocağı, 700-dən artıq 
tibb müəssisəsi erməni vandalları 

tərəfindən dağıdılmışdır...
Ermənistanın işğalçı siyasəti, 

azərbaycanlılara qarşı soyqırı-
mı daimi ola bilməzdi. Getdikcə 
güclənən Azərbaycan Ordusu 
işğal altındakı ərazilərimizi azad 
etməyə qadir idi. 2016-cı ilin Aprel 
döyüşlərində, 2018-ci ilin Günnüt 
əməliyyatında hamımız, eləcə də 
dünya birliyi bunun şahidi oldu. 
Həmin illərdə işğalçı Ermənistan or-
dusu sərhədboyu ərazilərdə yenidən 
təxribatlar törətməklə günahsız 
insanların ölümünə bais oldu. 
Lakin bu dəfə, necə deyərlər, “daş 
qayaya rast gəldi”. Həm 2016, həm 
də 2018-ci illərdə rəşadətli ordumz 
düşmənə ağır zərbələr vuraraq, 25 
ildən artıq müddətdə işğal altında 
olan ərazilərimizin bir hissəsini – 
10 min hektarlarla torpağımızı, bir 
sıra mühüm əhəmiyyətli, strateji 
yüksəklikləri düşməndən azad etdi. 

“İştah diş altındadır” deyib 
aqillər. “Böyük Ermənistan” yarat-
maq ideyası ilə yaşayan şovinist 
ermənilər 2020-ci il sentyabrın 27-də 
yenidən Azərbaycan ərazilərini işğal 
etmək üçün cəbhə boyu ərazilərdə 
təxribatlara, sonra isə müharibəyə 
başladı. Ancaq bu dəfə daha çətin 
duruma düşdülər. Döyüşlərin ilk 
günündən işğalçı ordu darmadağın 
edildi. Bunu gözləməyən Ermənistan 
ordusu başını soxmağa yer tap-
madı. Müzəffər Ali Baş Komandan, 
möhtərəm Prezidentimiz İlham 
Əliyevin düzgün müəyyənləşdirdiyi 
strategiya sayəsində işğal altında 
olan ərazilərimiz bir-birinin ardın-
ca düşməndən azad edildi. Cəmi 
44 gün ərzində Azərbaycan par-
laq qələbə qazandı və XXI əsrdə 
dünyada ilk dəfə olaraq Zəfər paradı 
keçirildi. Həmin paradda dah çox 
diqqəti cəlb edən məsələlərdən biri 
düşmən tərəfindən qənimət kimi 

götürülmüş silah-sursatın nümayişi 
oldu. Bu, Ermənistanın dünyada 
rüsvay olunmasında növbəti addım 
oldu. Bu tarixi qələbə Azərbaycanın 
beynəlxalq aləmdəki mövqeyini 
daha da möhkəmləndirdi, reytinqini 
yüksəltdi. Bütün dünya şahidi oldu 
ki, Azərbaycan Ordusu, həqiqətən, 
dünyanın güclülərindəndir. 

Dünyanın müxtəlif ölkələrindən 
dövlətimizin başçısına hələ də 
parlaq qələbə münasibətilə təbriklər 
gəlməkdədir. Bu təbriklər bir 
daha təsdiqləyir ki, dünya birliyi 
Azərbaycan dövlətinin siyasətini, 
ərazi bütövlüyünü dəstəkləyir. 
Hazırda Ermənistanda, necə 
deyərlər, “ara qarışıb, məzhəb itib”. 
Azərbaycanda isə ordu quruculu-
ğu sahəsində işlər davam etdirilir, 
islahatlar aparılır, nəzərdə tutul-
muş layihələrin reallaşdırılması 
istiqamətində əhəmiyyətli tədbirlər 
həyata keçirilir. 

Dövlətimzin başçısı, müzəffər 
Ali Baş Komandan İlham Əliyevin 
öz ailə üzvləri ilə birlikdə işğaldan 
azad edilmiş ərazilərimizə gedib 
Azərbaycan Bayrağını qaldırma-
sı, Şuşada, Cıdır düzündə çay 
dəsgahı qurulması, Novruz bayramı 
tonqalının, məhz Cıdır düzündə 
çatılması həm ermənilərə, həm də 
onların havadarların göz dağıdır. 
Bütün bunlar bir daha təsdiqləyir ki, 
günahsız qətlə yetirilmiş insanların, 
şəhidlərimizin qanı yerdə qalmadı. 
Azərbaycanın ərazi bütövlüyü öz 
hərbi gücü vasitəsilə təmin olundu. 
İndi həmin ərazilərin bərpa olun-
masına başlanılıb. Dünya birliyi də 
şahid oldu ki, “Qarabağ bizimdir!”, 
“Qarabağ Azərbaycandır!”. 

Elman NƏSİROV, 
Milli Məclisin deputatı, siyasi 

elmlər doktoru, professor

Ermənilərin xalqımıza qarşı soyqırımı 
siyasəti: tarixi və siyasi-hüquqi müstəvidə

Son iki yüz ildə Azərbaycan xalqı dəfələrlə kütləvi 
qırğınlara və soyqırımlarına məruz qalmışdır. XIX əsrin 
əvvəllərindən başlayaraq kütləvi və məqsədli şəkildə Cənubi 
Qafqaza köçürülən ermənilər xarici havadarlarının köməyi 
ilə soydaşlarımızın yaşadıqları minlərlə yaşayış məntəqəsini 
viran etmiş, bir milyondan artıq soydaşımıza qarşı bəşəri 
cinayət olan soyqırımı siyasətini həyata keçirmişlər.

Qarabağ münaqişəsinin 20 
faiz ərazisi işğal olunmuş, 1 
milyon insanı məcburi köçkünə 
çevrilmiş tərəf kimi Azərbaycanın 
Minsk qrupundan qanuni və haqlı 
gözləntilərini lap əvvəldən bu quru-
mun həmsədrlərinin öz aralarındakı 
qeyri-həmrəyliyi, bir-birinə qarşı 
hegemon mövqeləri və münaqişə 
tərəflərinə subyektiv münasibətləri 
ciddi şübhə altına almışdı. Qarabağ 
davasının alovlanmasına imkan 
yaratmış SSRİ superdövlətinin varisi 
olan birinci həmsədr dövlət Rusi-
yanın münaqişənin həlli ilə bağlı 
daim üstün mövqe sərgiləməsi, 
Cənubi Qafqazdakı bu qarşıdurma-
dan regionda təsirinin güclənməsi 
vasitəsi kimi yararlanmağa çalı-
şan ikinci həmsədr ABŞ-ın, hər 
şeydən əvvəl, öz maraqlarını 
önə çəkməsi, təpədən-dırnağa 
qədər ermənipərəst ölkə olan 
üçüncü həmsədr Fransanın isə 
Azərbaycana birtərəfli və əsasən 
qərəzli münasibəti ATƏT-in Minsk 
qrupunun fəaliyyətini 28 il imitasiya-
lar silsiləsinə çevirdi.

Azərbaycan dövlətinin rəhbərləri 
– ümummilli lider Heydər Əliyevin 
və Prezident İlham Əliyevin bu 
qurumun aldadıcı, konkret nəticəyə 
yönəldilməyən təsirsiz fəaliyyəti 
barədə davamlı xəbərdarlıqlarına 
baxmayaraq, Minsk qrupu bu 
mövqesizliyi ilə Ermənistanın açıq-
aşkar işğalçılıq siyasətinin davam 
etməsinə şərait yaratdı, öz işində 
nəinki illəri, eləcə də on illəri bir-
birinin ardına düzdü. Nəhayət, ötən 
ilin payızında Azərbaycanın BMT 
Təhlükəsizlik Şurasının 27 ildən 
bəri icrasız qalmış 4 qətnaməsinin 
və öz ərazi bütövlüyünü təmin 
etmək barədə beynəlxalq hüququn 
verdiyi mötəbər əsaslarla işğalçı 
Ermənistanın silahlı birləşmələrini 
əzərək Qarabağdan qovub çıxardı. 
Bununla Minsk qrupunun on illər 
boyu uzadıb həll etmədiyi Qarabağ 
münaqişəsinə hərbi yolla son qoyul-
du və bu qurumun mövcudluğuna 
isə bir ehtiyac qalmadı.

Lakin Minsk qrupu-
nun həmsədrləri Qarabağ 
münaqişəsinin Azərbaycanın 
haqlı sülhəməcburetmə aksiya-
sı günlərində də ermənipərəst 
mövqeləri ilə məsələnin yeganə 
mümkün görünən hərbi yolla həllini 
əngəlləməkdən çəkinmədilər. Ara-
dan keçən 5 ayda Minsk qrupunun 
həmsədrləri onun roluna artıq 
heç bir ehtiyac qalmaması faktı 
ilə barışmaq istəmir, Azərbaycan 
Prezidenti İlham Əliyevin Qarabağ 
münaqişəsinin artıq tarixə qovuş-

muş olması barədə bəyanatlarından 
nəticə çıxarmaq istəmirlər. Görəsən, 
gərəksizliyini və kəsərsizliyini 3 
onillik müddətində sübuta yetirmiş 
bir qurum özünü buraxılmış saymaq 
əvəzinə, indi nə ilə məşğul olmaq 
istəyir?

Minsk qrupunun ABŞ-dan olan 
keçmiş həmsədri Riçard Hoqlan-
dın Beynəlxalq Münaqişələrin Həlli 
Mərkəzinin saytında dərc olun-
muş məqaləsində bu suala cavab 
qismində açıqladığı mətləblər həmin 
qurumun ötən uzun illərdə nə ilə və 
necə məşğul olması barədə az-çox 
təsəvvür yaradır. 

R.Hoqland bildirib ki, bu vəzifəyə 
gəlməzdən əvvəl tərəddüd edib, çün-
ki Minsk qrupunun həmsədri vəzifəsi 
siyasətdə karyera yox, gözləmə 
postu sayılırdı. Yəni diplomatlar 
bu vəzifədə, adətən, daha yüksək 
vəzifəyə gedənədək vaxt keçirirdilər. 
Amerikalı həmsədr bütün bunlara 
baxmayaraq, maaşlı vəzifəsinə 
vicdanla yanaşdığını qeyd edib: “Biz 
beşulduzlu hotellərdə, ayrıca yemək 
otağı və içərisi dolu barı olan və heç 
bir əlavə xərc tələb etməyən lüks 
nömrələrdə qalırdıq. Biz olduğumuz 
şəhərlərdə ən yaxşı restoranlarda 
yeyib-içirdik. Yaxşı yaşayırdıq və ara-

bir ATƏT bayrağını qaldıraraq Bakı 
və İrəvanın yadına Minsk qrupunun 
mövcud olduğunu salırdıq. Amma 
lap açıq danışsam, çox-çox az iş 
görülürdü”.

R.Hoqland daha sonra açıqlayıb 
ki, uzun illər ərzində ATƏT Mad-
rid prinsiplərini – Dağlıq Qarabağ 
münaqişəsinin yekun həlli və Dağlıq 
Qarabağ əhalisinə öz müqəddəratını 

təyinetmə hüququ verəcək yol 
xəritəsini formalaşdırmışdı: “Mənim 
həmsədr olduğum dövrdə isə 
Rusiyanın xarici işlər naziri Sergey 
Lavrov münaqişənin həlli üçün öz 
planını açıqlamışdı. Dərhal “Lavrov 
planı” adlandırılan bu təklif mövcud 
Madrid prinsiplərinə xeyli oxşar idi. 
Amma bizə xəbərdarlıq edilmişdi 
ki, bunu, sadəcə olaraq, masa 
üstündəki plan adlandıraq”.

ABŞ diplomatı bunun ardınca 
sensasiyalı bir açıqlama da verib: 
“Lavrov planı” adlanan plan təqdim 
olunanda, mən hörmətli həmkarım, 
rusiyalı həmsədr İ.Popovdan 
soruşdum ki, əgər İrəvan və Bakı, 
birdən özlərində güc tapıb bu planı 
qəbul etsələr, Kreml onu, doğrudan 
da, həyata keçirəcəkmi? Bilirsinizmi 
onun səmini cavabı nə oldu?-- 
Əlbəttə ki, yox! Hər şeydən artıq, 
bununla mənə aydın oldu ki, Dağlıq 
Qarabağ təkcə Ermənistan və 
Azərbaycan arasında olan ikitərəfli 
problem deyil. Reallıqda bu, Rusi-
yanın əsas və yəqin ki, həlledici rol 
oynadığı üçtərəfli məsələdir”.

Minsk qrupunun amerikalı 
həmsədri yazıb ki, o, həmsədrlərin 
İrəvan və Bakıya səfərləri zama-

nı tərəflərin öz mövqelərindən bir 
addım da geriyə çəkilmək niyyətində 
olmadıqlarını görürdü: “Mən şəxsən 
belə bir qənaətə gəlmişdim ki, 
Dağlıq Qarabağ problemini yalnız 
müharibə həll edə bilər. Hərçənd 
bu qənaətimi heç vaxt açıq 
bildirmədim”. R.Hoqland əlavə edib 
ki, Moskva bu münaqişəni sonadək 
həll edə bilərdi, lakin o, faktiki olaraq 

müstəqil Azərbaycanın ərazisinə 
SSRİ dağılandan bəri ilk dəfə özü-
nün sülhməramlı qoşununu yeritdi.

Diplomat münaqişənin həllində 
iştirakını uduzmuş tərəf kimi qıs-
qanclıqla qeyd edib ki, indi Cənubi 
Qafqazın hər 3 ölkəsində müxtəlif 
ampluada Rusiyanın qoşunları var. 
Rusiya beləliklə özünün xüsusi nü-
fuz dairəsini qoruyub saxlaya bildi. 
Məqalədə ABŞ-ın mövqeyinə uyğun 
olaraq bildirilib ki, guya, ATƏT-
in Minsk qrupunun işinin davam 
etdirilməsi İrəvana Dağlıq Qaraba-
ğın yekun statusunun həlli üçün la-
zımdır. Amma Bakı bunun tamamilə 
əksini düşünür və bildirir ki, Dağlıq 
Qarabağ onun tərkib hissəsidir və 
bu, həmişə belə olacaq. Diplomat, 
görəsən, hansı əsasla belə bir 
qənaətə gəlib: “Minsk qrupu öz 
missiyasını yenidən müəyyənləşdirə 
bilməsə, çox təəssüf, beynəlxalq 
diplomatiyadan kənarda qalacaq”. 
“Kənarda qalmağın” başqa adı və 
görkəmi varmı?!

Amerikalı həmsədrin yazdıqları, 
doğrudan da, Azərbaycan Prezi-
denti İlham Əliyevin Minsk qrupu 
haqqında indiyə qədər dediklərinin 
təsdiqi oldu. Azərbaycan rəhbəri 

Minsk qrupu həmsədrlərinin illərlə 
bölgəyə mənasız səfərlər etdiyini, 
gərəksiz danışıqlar apardığını və 
baş qatmaqla məşğul olduğunu 
dəfələrlə bəyan eləmişdi. Amerikalı 
diplomatın yazdıqları Prezident 
İlham Əliyevin və Azərbaycan 
cəmiyyətinin, siyasətçilərinin, 
politoloqlarının Minsk qrupu 
həmsədrlərinin fəaliyyəti, əslində, 

fəaliyyətsizliyi barədə illərdən bəri 
formalaşmış qənaətlərində nə qədər 
haqlı olduğunu bir daha sübut edir. 

Tanınmış politoloq, Milli 
Məclisin deputatı Elman Nəsirov 
ABŞ diplomatının müəyyən 
mətləbləri etiraf müstəvisinə çı-
xaran açıqlaması ilə bağlı bildirib 
ki, 1992-ci il martın 24-də yara-
dılan Minsk qrupunun missiyası 
Ermənistan–Azərbaycan, Dağ-
lıq Qarabağ münaqişəsini həll 
etmək olsa da, reallıqda onların 
30 ilə yaxın fəaliyyətinin heç bir 
müsbət nəticəsi olmadı. Hətta 
münaqişənin uzanmasına, həll 
edilməmiş qalmasına Minsk qru-
pu səbəb olub:

– Minsk qrupu, əslində, 
münaqişənin həlli yollarının 
bağlanmasına xidmət edən 
fəaliyyət göstərib. R.Hoqlandın 
məqaləsi bunu bir daha təsdiq 
edir. Azərbaycan Prezidenti İlham 
Əliyev Vətən müharibəsi dövründə 
verdiyi müsahibələrdə, xalqa 
müraciətlərində bu fikri dəfələrlə 
səsləndirmişdi ki, Minsk qrupunun 
fəaliyyətinin heç bir nəticəsi olma-
yıb. Onlar yalnız sülh yolu deyirdilər, 
amma Azərbaycan rəhbəri söyləyirdi 

ki, sülh yolu ilə bu məsələnin 
həlli mümkün deyil, ona görə də 
sonda Azərbaycan hərbi yolla bu 
münaqişəni həll etməli olacaq. 

Minsk qrupu həmsədrləri Vətən 
müharibəsi dövründə Azərbaycana 
təzyiq göstərir, Ermənistana dəstək 
verirdilər ki, vəziyyət Ermənistanın 
xeyrinə dəyişsin. Təsadüfi deyil ki, 
müharibədən sonra Prezident İlham 

Əliyev Bakıya gələn həmsədrlərə 
dedi ki, sizi buraya mən dəvət 
etməmişəm. Orada da onları 
açıq tənqid etdi ki, fəaliyyətlərinin 
nəticəsi olmayıb. Cənab İlham 
Əliyev həmsədrlərin fəaliyyətinin 
sıfıra bərabər olduğunu bəyan etdi. 
İndi amerikalı keçmiş həmsədr özü 
etiraf edir ki, onların bu illər ərzində 
fəaliyyətləri münaqişənin həlli üçün 
deyil, uzanması üçün olub. On-
lar bölgəyə yeyib-içməyə, bahalı 
hotellərdə dincəlməyə gəlirmişlər. 

Əslində, bunu Azərbaycan Pre-
zidenti həmişə açıq deyirdi. Bu dəfə 
birbaşa keçmiş amerikalı həmsədrin 
məqaləsi Azərbaycan tərəfinin necə 
haqlı olduğunu, bu münaqişənin 
həllinin qarşısının kimlər tərəfindən və 
nə üçün alındığını açıq ortaya qoydu. 
“Lavrov planı” deyilən planın da, 
sadəcə, baş qatmaq, vaxt uzatmaq 
üçün masa üzərinə qoyulan kağız 
olduğu bu məqalədən bir daha məlum 
oldu. Hoqlandın məqaləsi həqiqətin 
üzərinə işıq saldı və Azərbaycanın 
arqumentlərini möhkəmlətdi.

Beynəlxalq Münasibətlərin 
Təhlili Mərkəzinin rəhbəri Fərid 
Şəfiyev isə Minsk qrupunun 
bədnam tarixçəsinə münasibətini 
belə açıqlayıb:

– Ermənistan–Azərbaycan, 
Dağlıq Qarabağ münaqişəsinin 
tənzimlənməsi məqsədilə təsis 
edilən ATƏT-in Minsk qrupu ya-
randığı gündən münaqişənin həlli 
yolunda heç bir səmərəli təşəbbüs 
göstərmədi. Nəticədə, etimadı 
itirən bu qurumun fəaliyyətsizliyi 
problemin sülh yolu ilə deyil, 
hərbi əməliyyatlarla həllinə gətirib 
çıxardı. 2020-ci il sentyabrın 27-də 
Azərbaycan ordusu əks-hücum 
əməliyyatına başlayaraq, işğal 
altındakı torpaqlarını azad etdi. Bəs 
30 ilə yaxın mövcudluğu dövründə 
və müharibə vaxtı heç bir fəaliyyəti 
səmərə verməyən bu qurum kimə, 

nəyə lazımdır? Minsk qrupu niyə 
ləğv edilmir? 

Minsk qrupunun fəaliyyətinin 
tamamilə dayandırılması, bura-
xılması ATƏT-də xüsusi konsen-
susla qəbul olunmalıdır. Bu, çətin 
prosesdir. Həm Amerika, həm də 
Fransa hələ də münaqişənin tam 
həll olunmadığını hesab edirlər. 
Onlar bundan sonrakı prosesdə 
özləri üçün müəyyən yer saxlamaq 
istəyirlər. Fransanın və ABŞ-ın ayrı-
ayrılıqda öz maraqları var. Rusiya 
isə həmişə istəyirdi ki, Minsk qrupu 
çərçivəsində öz təşəbbüsünü irəli 
çıxarsın, bunu bir növ monopoliya-
ya götürsün. Vətən müharibəsinin 
yekunu olan 10 noyabr bəyanatında 
da Rusiya var, digər iki həmsədr 
yoxdur. Sülhməramlı prosesdə də 
Rusiya və Türkiyə iştirak edir. 

Göründüyü kimi, Rusiya bir 
tərəfdən kiminsə prosesə müdaxilə 
etməsini istəmir, digər tərəfdən isə, 
çox güman ki, vəziyyətə nəzarət 
və təsir vasitəsi kimi Minsk qrupu-
nu əlində saxlamaq niyyətindədir. 
Burada söhbət daha çox Fransadan 
gedir. Çünki Fransa həmişə Rusiya-
nın maraqlarına Avropada daha çox 
yaxınlığı ilə seçilir. Minsk qrupunun 
buraxılması çətin məsələdir. 

Hələlik Minsk qrupu ilə bağ-
lı üstün mövqe Azərbaycanın 
tərəfindədir. Hətta həmsədrlərin 
Dağlıq Qarabağa səfərinə belə 
icazə verilmədi. Müəyyən vaxtdan 
sonra ola bilər, razılığa gəlinsin. 
Bununla bağlı daha çox ABŞ-ın 
yeni Administrasiyası ilə işləməliyik. 
Amerika Konqresinə erməni dias-
porunun təsiri amili göz qabağın-
dadır. Bu da məsələyə öz təsirini 
göstərəcək. Amerika Rusiyanın 
Qarabağ məsələsində həlledici 
rolunu istəmir. Bəzi proseslər onu 
göstərir ki, digər aktorların iştirakı 
vacibdir. Ən əlverişlisi, bizim üçün 
Türkiyənin Qarabağda aktiv roluna 
nail olmaqdır.

Minsk qrupunun fəaliyyəti 
münaqişənin tənzimləmə, danışıqlar 
prosesində nəticə verməsə belə, 
gələcəkdə hansısa layihələr həyata 
keçirə bilər. Avropa Birliyinin də Bal-
kanlarda, digər bölgələrdə müəyyən 
layihələri var. Söhbət bu cür 
fəaliyyətdən gedir. Minsk qrupuna 
etimad göstərib-göstərməməyimiz 
artıq önəmli məsələ deyil. Bu 
təsisat ATƏT çərçivəsində hansı-
sa layihələri maliyyələşdirə bilər. 
Əvvəldən təcrübə də var idi. 

Jurnalistlər, mədəniyyət 
nümayəndələri, ictimai xadimlər 
Ermənistana, Azərbaycana gedib-
gəlirdilər. Hər bir halda gələcəkdə 
Qafqazda Ermənistan da, 
Azərbaycan da mövcudluğunu da-
vam etdirəcək. Ona görə, müəyyən 
formada təmasları bərpa etmək 
məcburiyyəti yaranacaq. Bu işdə 
Minsk qrupu hər hansı missiya ilə 
iştirak edə bilər. 

Tahir AYDINOĞLU, 
“Xalq qəzeti”

ATƏT-in Minsk qrupu 
oyundankənar vəziyyətdə

Təcavüzkar Ermənistanın Azərbaycanın Qarabağ 
bölgəsini işğal etməsini beynəlxalq hüququn ən kobud 
şəkildə pozulması halı kimi aradan qaldırmalı olan ATƏT-
in Minsk qrupunun 30 ilə yaxın səmərəsiz fəaliyyətinin, 
əslində, nəticəsiz qalmış fəaliyyətsizliyinin özü dünyanın 
çağdaş siyasi tarixinə beynəlxalq hüququn biabırcasına 
hörmətdən salınması faktı kimi daxil oldu.


